
SARI BANAKETA EKITALDIA
Eguna: Azaroak 26, asteazkena 
Ordua: Basteroko ateak 18:50ean itxiko dira eta ekitaldia 19:00etan hasiko da.
Lekua: Andoain, Bastero Kulturgunea.
Musika emanaldia: Amaia Azkue eta Joxan Goikoetxea.

KAZETARITZA SARIRAKO FINALISTAK
• Datuetatik tiraka, Goiena Komunikazio taldearen saioa. 
• Mendez mende dabilen lanbidea garai berrietara egokitu nahian  

Argia hedabiderako Jenofa Berrokoirigoinek sorturiko erreportajea.
• Ur handitan. Palestina, gatazka amaigabea, Baleukok ETBrentzat ekoitzitako ikus-entzunezkoa.
• Boiseko Jaialdiari buruz Nagore Arinek Berria hedabiderako sorturiko dokumentala eta kronikak.

KOMUNIKAZIO SARIRAKO FINALISTAK
• Zurrunbilo, Elhuyarrek gazteen osasun mentalari buruz sorturiko proiektua.
• ULUA, Ulu Mediak gazteentzat sortutako hedabide digitala.
• Erdalduntze makina, GUKA Euskaltzaleen mugimenduak Bilbon eginiko kanpaina.
• ON.EUS ataria.

Kazetaritza eta Komunikazio sariak ezagutzera ematearekin batera,
OHOREZKO MUGARRIA emango zaio Jakoba Errekondo komunikatzaileari. 

aiurri

Hamar urteko 
bidea, Osane
belar-dendan

Maialen Estarloa Goya Urnietako Osane belar-dendako arduradunari elkarrizketa /  6

Andoaingo  
Udal Musika  
Eskolako Bandako 
bakarlariek  
dir-dir egin zuten / 12

"Ez gara alferrik 
pasako" film 
dokumentala, 
abenduaren 2an 
Basteron / 8-9

Kuadrilla Eguna, Urnietan
Poxta Zahar gazte kuadrillen elkarteak egun osoko egitaraua antolatu du /  7

txokotik zabalera

Alba Cabrera Jauregi urnieta
Ane Pedruzok eta Jon Basagu-
renek gidatu zuten aurkezpen 
ekitaldia, aurreko astean, Gas-
teizen. Oholtza gainera igo ziren 
AEKren Nazio Kontseiluko kide 
Maialen Begiristain Grado eta 
Lurdes Etxezarreta Artabe. “Ha-
rro egoteko moduko Korrika” 
izan zen azken edizioa, Begiris-
tainen ahotan, “inoizko erral-
doiena eta anbiziotsuena”. Hala, 
datorren edizioan grin horri 
eutsiko dio AEK-k, ordezkariaren 
iritziz, 24. edizioak euskara he-
rritar guztientzako aterpe “irekia 
eta erosoa” izateko bidean: “Ber-
din da zer jatorri, zein azal-ko-
lore, euskararen gaineko nolako 

ezagutza…”, azaldu zuen Begi-
ristainek, “guztiontzako lekua 
dagoela, eta bertan, euskararen 
barruan, guztion artean eraikita, 
azkenean aurkituko dugula gi-
zarte-zapalkuntza orotatik ba-
bestuko gaituen komunitate 
berdinzale eta zabala, gure he-
rrian, euskararen herrian, mun-
du oso bat sartzen baita”. 

Hiru oinarri dituen mezua
Hari horri tiraka, hitza hartu 
zuen Lurdes Etxezarretak, hiru 
oinarri dituen mezua, norabide 
guztietan, Euskal Herri osora 
zabaltzeko: lehenik, euskara ar-
datz duen komunitatean “aske 
eta eroso” bizi nahi dutela alda-
rrikatu zuen, “Euskal Herri eus-
kalduna, feminista, antiarrazis-
ta eta goxoa izango delako gurea”. 
Bigarrenik, presaz begiratu zion 
hizkuntzak bizi duen larrialdi 
linguistikoari, “ziklo berriari” 
eutsi behar zaiolakoan: "Orain 
arteko lasterketa eta lana eman-
korra izan da, baina garaiak 
zeharo aldatu dira eta ingurua 
babesteko presa daukagu. Adi 
egon behar gara euskara ahultzen 
duten eragileen mehatxuei”. Hi-
rugarrenik, instituzioei begira 

ipini zen Etxezarreta: “Harro 
gaude bai, baina ez konforme!”. 
Euskararen ekosistema indartu 
eta babestu behar dela azaldu 
zuen aurkezpenean ordezkariak 
eta ariketa horretan instituzioek 
“ardura handia” dutela uste du 
AEK-k: “Hizkuntza-politika au-
sarta eta sendoa behar duglako.  
Zer izan nahi dugun, horixe 
izango gara. AEKn, argi dauka-
gu, euskara gara”. 

Errigora, aurtengo omendua
Hitzordua biribiltzeko, Ane Elor-
di Alburquerque Korrikaren 
arduradunaren eskutik ezagutu 
zen aurtengo Korrikaren mezua, 
baita omendua ere, Errigora: 
“Nafarroan, euskara ofiziala ez 
den eremuetan, euskalduntzean 
egiten duen esfortzua aintzatze-
ko era da, baita etorkizunerakoan 
hauspoa emateko ere”. Muga 
baino, euskara "arnasa" dela 
aldarrikatu zuen arduradunak, 
eta euskara zubi-gisa landu behar 
dela nabarmendu zuen, kohesio 
sozialerako tresna dela ulertuta: 
“Euskal Herriak arnasa berria 
behar du; euskararen herrira 
jauzi egin nahi duten guztien 
herria gara”.Gasteizko Izaskun Arrue Kulturgunean egin zuten aurkezpen-ekitaldia. aek

"AEKn, argi daukagu, 
euskara gara”
“Euskara gara” lelopean, Euskal Herriari itzulia emateko prest da berriro ere Korrika: 
martxoaren 19an abituko du bere bidea lasterketa erraldoiak Atharratzen, eta 
hamaika egunen buruan, Bilbora ailegatuko da martxoaren 29an

Jon Ander Ubeda andoain
Rikardo Arregi Kazetaritza Sarien 
atarian gaude, Marta. Zer nolako 
ekitaldia aurrikusten duzu?
Saio dotorea antolatzen du Uda-
leko Euskara Sailak, sariketaz 
harago doana. Batetik, bistakoa 
da kazetaritza eta komunikazio 
sari bana emango ditugula: fi-
nalisten berri eman dugu eta, 
unean bertan, saridunen izenen 
berri emango dugu Basteroko 
auditorioan. Finalistentzat ere 
ezustekoa izango da, beraz. Bes-
tetik, epaimahaiak Jakoba Erre-
kondoren ibilbidea saritzea 
erabaki du. Bertara hurbilduko 
da Errekondo, Ohorezko Muga-
rria jasotzera.

Beraz, euskarazko kazetaritza 
ardatz duen gala izango da. Saioa 
borobiltzeko, gainera, Amaia 
Azkuek eta Joxan Goikoetxeak 
hainbat pieza interpretatuko 
dituzte zuzenean.

Datorren asteazkenean (aza-
roak 26) izango da sari-banake-
ta ekitaldia eta bertara hurbiltzea 
gonbidatuta daude andoaindar 
guztiak.

Andoaindarrek ere, beraz, tokia 
dute ekitaldian.
Halaxe da. Finalistak eta haien 
inguruko senideak eta lagunak 
hurbilduko zaizkigu, baita eus-
karazko kazetaritza sektoreko 
hainbat kide ere. Ekitaldia ire-
kia da eta bertan tokia dute gala 
zuzenean ikusteko gogoa izan 
dezaketen andoaindar guztiek. 
Esan gabe doakoa dela sarrera 
eta, aurreko urteetan egin be-
zala, galaren pareko ekitaldia 
da.
Epaimahaiaren erabakian parte 
hartu duzu, hainbat bileretan. Zer 
nolako dimentsioa du sariketak?
Euskal Herri osoko kazetaritza 
garaikidearen jarraipena egiten 

dugu sariketaren bitartez. Pro-
posamen ugari ditugu eskuartean 
eta hainbat alorretan euskaraz-
ko kazetaritza bide berritzailea 
urratzen ari da, hala nola, pod-
castak edo datu-kazetaritza. Goi 
mailako epaimahaia dugu eta 
ziur naiz erabakia hartzen lanak 
izango dituztela. Hori, era berean, 
ona da hautagaien eta finalisten  
maila bikaina delako. Datorren 
asteazkenean argituko da dena.

Marta Lasa da sarietako epaimahaiaren mahaiburua. Argazkian, Mikel Arregirekin 
eta Josune Irabien Eusko Jaurlaritzako ordezkariarekin, iazko edizioa aurkezten.

"Andoaindarrei irekita 
daude Basteroko ateak"
MARTA LASA ANDOAINGO UDALEKO euskara eta KULTURA ZINEGOTZIA
Euskarazko kazetaritza-sari nagusia Andoainen banatzen da, Rikardo Arregi Kazetaritza 
Sariak izenpean. Sari banaketa ekitaldia Basteron izango da, hurrengo astean

"SARI BANAKETA 
EKITALDIA 
AZAROAREN 26AN 
IZANGO DA, 19:00tAN 
HASITA"

Alba Cabrera Jauregi urnieta
Amaitu da Errigoraren Udaz-
keneko kanpaina: “Agerreko 
uzta euskarari puzka” lelopean, 
urriaren 23tik azaroaren 13ra 
bitarte izan dute tartea herri-
tarrek saskiak eskatzeko. Na-
farroako hegoaldea eta erdialdea 
oinarri hartuta, euskara ofizia-
la ez den zonaldean eragitea du 
xede egitasmoak, tokiko ekoiz-
leak sustatzearekin batera. Bada, 
auzolanari tiraka, bertako pro-
duktuez osatutako makina bat 
saski banatzen da urtero Euskal 
Herri osoan barrena, Errigora-
rekin. Bide horretan, aurtengo 
udazkeneko kanpainan dozena-
ka saski eskatu dira Urnietan 
eta Andoainen. 

Saskiak jasotzeko aukera 
Andoainen eta Urnietan
Aurten, berrikuntza batekin 
iritsi da ekimena eskualdera, 
Andoainen ez ezik, Urnietan 
ere eskaria herrian bertan ja-
sotzeko aukera izango baitute 
herritarrek. Urnietarren kasuan, 
eskaerak jasotzeko bi egun ipi-
ni ditu aukeran Errigorak he-
rrian duen talde-eragileak: 
batetik, azaroaren 28an, ostira-

lean (17:00-19:00) eta azaroaren 
29an, larunbatean (10:00-12:00). 
Bi kasuetan jasoketa-toki ba-
karra egongo da, Maximo Iu-
rramendi kalea 19, behea (Garai 
bateko Elorri belar-denda), hain 
zuzen ere. 

Bestetik, Andoainen kasuan 
bi tokitan egingo da banaketa, 
eta bakoitzak bere ordutegia 
izango du: Aita Larramendi 
Ikastolaren kasuan, azaroaren 
24tik aurrera egingo da bana-
keta eta, antolatzaileek adiera-
zi bezala, “guneko arduraduna 
jarriko da eskatzailearekin 
harremanetan”. AEK euskalte-
gian, bestalde, 25etik 27ra bi-
tarte egongo da aukera eskatu-
riko saski jasotzeko, asteartean 
15:00-19:00 bitartean eta, asteaz-
kenean zein ostegunean, 09:00-
19:00 bitartean.

Ordainketa egiteko moduak
Eskaera online egin duten he-
rritarrek aukera izango dute 
ordainketa aldez aurretik egi-
teko, helbide elektronikora 
ailegatu zaien mezuaren bitar-
tez. Bestela, ordainketa egin ez 
dutenek saskia jasotzeko unean 
egin beharko dute, eskudirutan.Auzolanean egiten da lana Errigoran. errigora

Aurki banatuko dira 
Errigorako saskiak
Dozenaka saski eskatu dira Errigoraren udazkeneko kanpainan, Urnietan eta 
Andoainen. Urnietan, estrainekoz, saskiak herrian bertan eskuratzeko aukera baliatu 
dute Errigorari eta euskaltzale talde baten ekimenari esker

Miren Berasategi (Deustuko 
Unibertsitateko irakaslea), 
Eneko Bidegain (HUHEZIko 
irakaslea), Itxaro Borda 
(idazlea), Angel Erro (idazlea, 
itzultzailea), Pantxika Maitia 
(kazetaria) eta Libe Mimenza 
(EHUko irakaslea).

Epaimahaikideak

Jon Ander Ubeda andoain
Egun oso haizetsua izan arren, 
herritarrek gogotsu erantzun  
zioten Larramendi Bazkunaren 
gonbitari. Eta, eskerrak!, 30 la-
gun aritu baitziren azokaren 
antolakuntzan lanean.

Euriaren beldur zen bat baino 
gehiago eta, ekaitzaren beldurrez, 
hainbat postu behar baino lehen 
kendu zituzten. Damoklesen 
ezpatak, ordea, ez zuen eguna 
zapuztu eta jendetza hurbildu 
zen azokara. Bereziki, iluntze 
aldera. Ordurako, Tonbolako 
txartel guztiak agortu ziren.

Sari onena, edo ikusgarriena, 
arratsaldean atera zuten gaine-
ra. Bizikleta beltza, dotorea, 
azken txartelekin batera opari-
tu zuten. Baina, egun osoan, sari 
dotore asko banatu zituzten: 
talasoterapia-saioak, elikagai-
saskiak, urdaiazpikoak, sarrerak, 
liburuak... Iaz, oparien artean, 
euli-hiltzaileak nagusitu ziren. 
Aurten, herioa alde batera utzi 
eta txaloa gailendu da. Izan ere, 
txalo-zartagailu ugari oparitu 
ziren. Plazan, arkupetan, olana-
pean... Txalo-zartagailuen zara-
ta nonahi entzun zitekeen.

"Andoaingo Euskera,  
bihotzetik kalera" 
Egoitza berria eskuratzea hel-
buru du Andoaingo euskara 
elkarteak. Iazko ekimenari se-
gida eman dio aurtengoak eta 
Azoka berezia ez da ekinaldiko 
ekitaldi bakarra izango. Urtea 
amaitu bitarte hitzordu gehiago 
izango da.

Antolatzaileek balorazio oro-
korra egingo dute hurrengo 
orduetan, datu zehatzak jaso-
tzearekin batera, datozen edizioei 
begirako hobekuntzak aztertze-
ko gogoz.

Azoka eta Tonbola, edaria eta janaria, musika... osagai ugari izan zituen azaroaren 15eko Azoka Bereziak. aiurri

Bigarrena ere, 
arrakastatsua
Manuel Larramendi Kultur Bazkunak, "Andoaingo Euskera, bihotzetik kalera" ekinaldiaren 
barnean, herrikide ugari erakarri zituen Goikoplazara. Gastronomia eta artisau postuekin 
ez ezik, Tonbolarekin eta musika eskaintzarekin ere osatu zuten egitaraua 

II. Andreurdiñarena Irrintzi Txapelketaren podiuma: Elisa Alonso, irabazle; Jaione 
Aginagalde, bigarren; eta, Ane Amutxastegi, hirugarren. Haiekin batera, Ane Jalon 
Manuel Larramendi Kultur Bazkuneko lehendakaria. Aiurri

Iñigo Moreno nagusitu zen Toka txapelketan, Mely Pinedoren aurretik. Aiurri

Sari ugari, Tonbolan

Bizikleta dotorea banatu zuten zozketan, larunbat arratsaldean. Aiurri

Herritarrak, tonbolan parte hartzeko zain. aiurri

Bi urdaiazpiko zozkatu ziren Tonbolan. aiurri

Elikagaiez osaturiko saskia, lehen mailako produktuekin. aiurri Erredakzioa andoain
Aisialdiari lotuta, Gabonen au-
rretik abiatuko dira hitzorduak 
Ludotekan eta Gazte Lokalean. 
Egitaraua eskuorrian zehaztuta 
dator. Herriko gazteak protago-
nista izango dira, bestalde, aben-
duko musika emanaldi gehie-
netan: abenduaren 14an kon-
tzertua egingo dute parrokian 
Udal Musika Eskolako Abesba-
tzek. Abenduaren 17an pianojo-
tzaileak Berrozpeko kaperan 
ariko dira eta, 19an, aldiz, es-
kusoinu eta perkusioko ikasleak 
adinekoen egoitzara hurbilduko 
dira. Ikasleen Gabonetako kon-
tzertua abenduaren 18an izango 
da, Basteroko auditorioan.

Olatz Salvador eta Axeri-dantza
Olatz Salvador kantariak "Zainak 
eman" diskoa aurkeztuko du 
abenduaren 19an. Abenduaren 
20an, berriz, "Axeri Dantza, he-
rri baten erritua" dokumentala 
aurkeztuko dute Basteron. 

Gaztain festa, Olentzero eta 
Mari Domingiren etorrera, An-
doain Cup, bertso-poteoa, Gabo-
netako Haur Parkea, San Sil-
vestre lasterketa... Gabonetako 
hitzordu klasikoak ere egitarauan 
jaso dituzte.

Alondegiko zubian ezkutatzen dira, urtero, Olentzero eta Mari Domingi. Bada, toki berean egin zuten aurkezpen-ekitaldia. aiurri

"Gabon giroan" 
egitaraua aurkeztu dute
Egunotan Andoaingo etxebizitza guztietara iristen ari da urtarrilaren 5eko Errege 
Magoen etorrera bitarteko programazioa. Ohi bezala, askotariko jarduerak antolatu 
ditu Andoaingo Udaleko Kultura sailak, hainbat eragilerekin elkarlanean

Alba Cabrera Jauregi urnieta
Orain hamar urte, hain justu 
ere, lur hartu zuen Maialen Es-
tarloa Goya hernaniarrak, Osa-
ne belar-dendan. Harrezkero, 
ateak zabal zabalik izan ditu, 
herritarrei begira. Azaroan, 

kandelei putz egitea tokatzen 
zaio, hamarkada oso bat bete 
baitu Urnietako belar-dendan. 
Hamar urte bete berri dituzu Osanen 
eta aurretik hiru urteko ibilbidea 
zeukan, jada, belar-dendak… Az-
kar esaten da!

Oso oso pozik, baita oso eskertua 
ere. Bezeroengatik izango ez 
balitz, ez nintzateke hemen egon-
go. 24 urterekin hartu nuen 
denda, eta oso harro nago neu-
re buruaz, erronkari erantzu-
teagatik.

Atzera begirako ariketan jartzen 
gaituzte urteurrenek. Nola iritsi 
zinen zu belar-dendara? 
Nutrizionista naiz eta ez zen 
nire asmoa belar-denda batean 
amaitzea. Hasieran, beste pro-
fesional batzuekin batera, dizi-
plina anitzeko zentro batean 
ikusten nuen neure burua gehia-
go. Egia esan, aukera suertatu 
zen eta aurrera egin nuen. Oso 
pozik nago, oso gustura. Gaine-
ra, herri txikia da Urnieta, eta 
gertukoak dira bezeroak, nola-
bait, eguneroko harremana dut 
beraiekin, gehienok ezagutzen 
baitugu elkar.
Hamar urteren ondoren, hernania-
rra dena ere urnietar bihurtzen al 
da?
Hemen (Osanen belar-dendan) 
pasatzen dudan ordu-kopurua 
kontuan hartuko bagenu, bai! 
(Barreak). Orduan, bai, erdi 
urnietarra naizela esan daiteke..! 
Kasik Hernanin lo egin eta Ur-
nietan egiten dut bizitza!
Denboraren joanarekin herritarren-
tzako erreferentziazko denda bihur-
tu dela esango al zenuke?
Ez dakit hala den, baina horre-
la izatea nahiko nuke, egia esan! 
Bizi-kalitatea hobetzeko asmoz, 
osasunari garrantzia ematen 
dioten herritarrak datoz gehien-
bat hona. Joera horrek, gainera, 
gorakada izan du orokorrean 
azken boladan. Whatsapp bidez 
ere egiten dugu lan eta horrek 
jende gaztea erakarri du: asko 
eskertzen dute eskariak mezu 
bidez egitea, erosoagoa delakoan. 
Bide hori zabaltzeak gazteagoak 
diren herritarrengana gertura-
tzeko aukera eman dit.
Urtaroaren arabera, asko aldatzen 
al dira bezeroen premiak?
Beti dago zerbait, gauza bat ez 
bada, bestea. Izan azala indar-
tzeko produktuak, izan eguzki-
kremak, baiju-jantzi menstrua-
lak... Baina, bai, beharrak alda-
tzen dira urtaroaren arabera. 
Esaterako, gripeen zein katarroen 
prebentibo bila etorri ohi da 
jendea sasoi honetan. Azalean 
ospelak ere ateratzen zaizkio 
orain jendeari. Bada, udazken 
aldera datoz herritarrak horre-
lako gauzen aurrean neurriak 
hartzera, ekiditeko. Udaberria-
ri begira, alergiak izaten dira 
gehiago, gibela garbitzeari be-
girako produktuak.
Negua ate-joka den honetan, go-
mendiorik bai?
Oso garrantzitsua da D3 bitami-
na hartzea neguak irauten duen 
bitartean. Eguzki bidez sintezi-

zatzen dugun bitamina da eta 
eguzki-izpi gabeziagatik horren 
falta handia egoten da neguan. 
Horrek lotura du gure gogo-al-
dartearekin, defentsen jaitsie-
rarekin; horrez gain, D bitami-
naren beharra izaten dute he-
zurrek kaltzioa hartzeko.
Produktuaz saltzeaz harago doa 
zure eguneroko jarduna. Denbora 
hartzen duzu bezeroekin, dituzten 
zalantzak argitzeko eta beren beha-
rretara egokitzeko.
Ahalegintzen gara, bai. Denda 
txikietan, gertutasuna eta kon-
fiantza ematen dizkiegu herri-
tarrei, izan ere, pixkanaka, gure 
bezeroak ezagutzen ditugu, bai-
ta beren premiak ere, horiei 
aurre egiteko neurri egokiak 
gomendatu ahal izateko.
Osasunari loturiko zerbitzuak ere 
badituzue.
Jakiez gain, kosmetika ere ba-
daukagu, etxeko garbiketarako 
produktuak, banbuzko arropa, 
lanparak, kandelak... Zerbitzuak 
ere eskaintzen ditugu: nutrizio-
nista, masajista, intolerantzien 
testa egiten duen naturopata eta 
iridiologoa, makrobiotika kon-
tsulta, terapia energetikoak, 
terapia psikoemozionala bach 
loreez lagunduta...
Sopresa berezia daukazu hamar 
urteko bidean lagun izan dituzun 
herritarrentzat. 
Bi sorpresa egingo ditugu, ha-
margarren urteurrenaren hari-
ra: batetik, 30 euroko erosketa 
egitean, dendako produktuez 
osaturiko saski baten zozketan 
parte hartzeko aukera izango 
dute. Sare sozialetan ere beste 
zozketa bat egingo dut; bertan, 
80 euroko balioa duen bonoa 
izango da saria. 

Herritarrei esker bete ditut 
hamar urte hemen eta oso es-
kertuta nago bezeroekin. Beste 
hainbeste urte izan daitezela, 
eta gehiago ere bai!

Azaroan, kandelei putz egitea tokatzen zaio Maialen Estarloa Goyari, hamarkada oso bat bete baitu Urnietako belar-dendan. Aiurri

"Whatsapp bidez 
ere egiten dugu  
lan eta horrek 
jende gaztea 
erakarri du"

"oso garrantzitsua  
da D3 bitamina 
hartzea neguak 
irauten duen 
bitartean"

“Herritarrei 
esker bete ditut 
hamar urte 
hemen”
MAIALEN ESTARLOA GOYA OSANE BELAR-DENDA
Zozketa bereziak antolatu ditu Osanek, hamar urteko bidea ospatzearekin batera, 
bezeroei eskertza egiteko

6    urnieta 878 zenbakia  AIURRI  BETERRI-BURUNTZAKO ASTEKARIA



Erredakzioa URNIETA
Udazkenean murgilduta, Gabo-
netako jaien aurretik, herriko 
aisialdian eragiteko egitaraua 
antolatu du Poxta Zahar gazte 
kuadrillen elkarteak: larunbat 
honetan, Kuadrilla Eguna izan-
go da Urnietan. Goizetik hasi 
eta gaueko ordu txikietara bi-
tarte askotariko hitzorduak 
izango dira herrian. 

Goizeko 10:30ean egingo dute 
bilkura, San Juan plazan, kua-
drillen arteko “despiyua”-n 
parte hartzeko. Lehiak alde 
batera utzita, trikipoteoa izan-
go da eguerdiko 12:00etan, he-
rriko musikarien laguntzaz. 

Bazkaria, Plazido Muxika 
plazan
Ondoren, eguerdiko 14:30ean 
Plazido Muxika plazan herri 
bazkarian tripa bapo betetzeko 
aukera izango dute herritarrek. 
Arratsaldeko 17:30ean, berriz, 
Bad Sound System taldearen DJ 
Set-a izango da, Plazido Muxika 
plazan bertan eta horrek bide 
emango die iluntzeko hitzorduei: 
20:00etan Irungo Poteo Txaran-
garekin itzulia emango diote 
herriari, Plazido Muxika plaza-
tik hasita eta, gauean, Egape 
Ikastolan, herriko disko-jartzai-
le batek itxiko du egun osoko 
egitaraua, La Karlos Salbatru-
txak. 

Iaz, Gazte Eguna egin zuten abenduaren 1ean. aiurri

Egun osoko festa antolatu 
du Poxta Zaharrek
Larunbat honetan gazteak jai giroan murgiltzeko hitzordua izango da Urnietan. 
Desafioa, trikipoteoa, herri bazkaria, musika... Kuadrillen Eguna udalerriko hainbat 
gunetan ospatuko da

Erredakzioa urnieta
Antolatzaileek adierazi dutenez, 
kontzertuan, "kantu, doinu, dan-
tza eta gure soinu-tresnen hotsen 
bitartez 'Euskal Herri musika'-

ren zenbait alderdi erakustea 
dugu helburu". Hala, ospakizun 
publikoetan zein familiarretan 
egingo dute musikariek geldial-
dia. 

Hitzordua Sarobe arte eszeni-
koen gunean izango da, aben-
duaren 3an, 19:00etan hasita. 
Doakoa da, aretoa bete arte.

Juan Mari Beltran Laukotea
•	Juan Mari Beltran: xirolarrua, 

txalaparta, alboka, dultzaina, 
txistu-danbolina, xirula ttunt-
tuna, txanbela.

•	Errege Belda: akordeoia, txa-
laparta, ahotsa.

•	Ander Barrenetxea: panderoa, 
txalaparta, ahotsa, danborra, 
kanabera, arxaluak.

•	Aitor Gabilondo: ahotsa, gita-
rra.
Zazpi probintzietako soinu-

tresnez baliatuta, musika-bidaia 
izango da.

Juan Mari Beltran Laukotea Saroben ariko da. beltran

Juan Mari Beltran Laukotea, 
abenduaren 3an, Urnietan
Euskararen Nazioarteko Egunari lotuta, Euskal Herriko 
doinuetan bidaiatzeko aukera luzatu du Manttalek

emanaldia 19:00tan 
hasiko da, sarobe 
arte eszenikoen 
gunean. sarrera 
doakoa da

Erredakzioa urnieta
Indarkeria Matxistaren Aurka-
ko Nazioarteko Egunaren atee-
tan gaude. Udalak, batetik, el-
karretaratzea deitu du azaroaren 
25ean bertan. Zabaldutako pren-
tsa-oharrean adierazi bezala, 
“komunitateak emakumeen 
aurkako indarkeria matxista 
prebenitzen lagun dezake, eta 
berdintasunean oinarritutako 
harreman-inguruneak sortu, 
diskriminazioaren eta indarke-
riaren adierazpenek tokirik izan 
gabe”. Bestetik, "Yo soy azul" 
ikuskizuna taularatuko du Sa-
roben La Chivata Teatro antzer-
kia-konpainiak, azaroaren 30ean 
arratsaldeko 19:00etan. Konta-
keta fisiko, erritmiko eta desa-
fiatzailea egiten du konpainiak. 
Sarrerak eskuragarri daude, 
jada, 7 eurotan.

Elkarretaratzea 
deitu du 
Udalak, hilaren 
25erako
Eguerdiko 12:00etan 
egingo dute mobilizazioa, 
datorren asteartean, 
San Juan Plazan

urnieta     7AIURRI  BETERRI-BURUNTZAKO ASTEKARIA  2025-11-21



Erredakzioa andoain
"Lurdes Iriondo, ez gera alferrik 
pasako" dokumentalak Lurdes 
ezagutu eta bere lana erakustea 
du xede, eta hainbat gai lantze-
ko bidea ere eman dio Inge Men-
dioroz Ibañez egileari: emaku-
mearen rola gure historian, 
erreferenteen beharra norbera-
ren identitatea sortzeko… Izan 
ere, zein arrazoi egon liteke 
Lurdes bezalako emakume batek 
egindako lan handia ez ezagu-
tzeko? Nahita ala nahi gabe 
ezabatu, ezkutatu eta isildu al 

da? Egilearen ustez, nekez uler 
daiteke eta halako hutsik.

Filma 73. Donostia Zinemal-
diaren Zinemira saileko eskain-
tzaren parte izan zen eta urria-
ren 24an, sorterrian, egun zuten 
jendaurreko aurrestreinaldia.

Euskal Herrian barrena ikusi 
ahal izango da, beraz, eta zine-
ma-areto horien artean da Bas-
tero Kulturgunea. Datorren 
abenduaren 2an izango da, arra-
tsaldeko 19:00tan hasita. Sarre-
rak 5 euroko prezioan salgai 
jarriko dira Stop eta Ernaitza 
liburudendetan, eta egunean 
bertan Bastero Kulturguneko 
erakusleihoan.

Emanaldia Larramendi Baz-
kunak antolatu du, "Andoaingo 
euskera, bihotzerik kalera" eki-
naldiaren barnean.

Lourdes Iriondo, gazte garaiko irudian. ez gara alferrik pasako

sarrerak 5 euroko 
prezioan salgai 
izango dira stop 
eta ernaitza 
liburudendetan

"Ez gara alferrik 
pasako" film 
dokumentala, 
Basteron
Aurrestreinaldia Urnietan izan ondoren, zinema-aretoetan da Lourdes Iriondoren 
ibilbidea jasotzen duen film dokumentala. Andoainera abenduaren 2an iritsiko da, 
Manuel Larramendi Kultur Bazkunaren eskutik

Lourdes Iriondo, gazte garaiko irudian. ez gara alferrik pasako

Andoainen egin zuen Iriondok lehen kontzertua Andoainen 
eman zuen lehen kontzertua, eta bigarrena Zizurkilen. Gerora 
etorri zena musika garaikidearen historia bizia da. Bitxikeria: Inge 
Mendioroz dokumentalaren zuzendaria ere andoaindarra da.

Lourdes Iriondoren iloba. ez gara alferrik pasako

Lekukotza ugari jaso dituzte Etxekoak, herrikideak, 
garaikideak... Lekukotza ugari jaso dituzte "Ez gara alferrik 
pasako" dokumentalean. Tartean, protagonismo berezia hartzen 
du Koro Berasategi Lourdesen ilobak.

Amagoia Mujika, BERRIAko zuzendaria. ez gara alferrik pasako

Euskal Herriko zinema aretoetan Aurreko asteburuan hasita, 
Euskal Herriko hiriburuetan ikusgai da dokumentala. Azaroan eta 
abenduan hainbat udalerritan peogramatu dute. Tartean, 
Andoainen. Bi aste barru iritsiko da: abenduaren 2an, hain zuzen.

Kulturgintzan, bidegile

  Abenduak 2, asteartea
  19:00
Bastero Kulturgunea

D O K U M E N T A L A  E T A  S O L A S A L D I A
Inge Mendioroz zuzendariaren  
eta Idoia Garzes gidoigilearen  
parte-hartzearekin. 

Aurre-salmenta: 
Ernaitza, Stop.

Egun berean: 
Leihatila.

Prezioa: 5€
Antolatzailea:



Jon Ander Ubeda urnieta
Sarobe antzokian, egin berri duzue 
Ikimilikiliklik Vol.2 ikuskizunaren 
aurrestreinaldia. Eta, ordu gutxira, 
Iruñeko Baluarten estreinaldia. Bide 
batez esanda, Sarobe zuen etxea 
izan dena uztear zaudete. Zeinen 
garrantzitsua den Saroberen pare-
ko espazioak eta lantaldeak sor-
tzaileen esku izatea.
Bai, horrelako plataforma gutxi 
daude. Beraien egoitza gure dis-

posiziora utzi dute eta horrela-
ko ikuskizun bat altxatzeko oso 
beharrezkoa da.
Saroben, ikuskizunaren aitzin-so-
lasean, adierazi zenuen bertako 
ikusleak ginela azken entseguaren 
eta jendaurreko lehen emanaldia-
ren lekukoak. Lasai antzera ikusi 
zintudan, une horretan. Halaxe 
zinen?
Ez nengoen lasai baina pozik 
nengoen. Oso lagungarria zen 

poztasun hori niretzat. Sarobe-
ko emanaldia ziklo bate amaie-
ra izan zen ikuskizun batek 
esanahia hartzen baitu ikusle-
goaren aurrean. Ikuslegoak, 
gainera, ikuskizun honetan ze-
resan handia dauka. Irudi ko-
lektibo batekin ari gara jolasean 
eta jende guztiak dauka oihar-
tzunen bat edo beste ikuskizun 
honetan, darabilkigun materia-
la jada herrikoia delako. 

Ikuskizuna azaltzeko eskuorrian 
zuzendari lanetan aritu zara. Rol 
horiek, sormen prozesu honetan, 
partekatuak izan dira ardurak?
Zuzendari lanetan nabil orain-
goan eta oso gogoko dut, gaine-
ra. Ni neu ari naiz zuzendari 
izate hori garatzen eta ulertzen 
zein den nire estiloa. Autoeza-
gutza erreminta bat bada ere. 
Zuzendaritza lana ulertzen dut 
rol banaketa baten parte. Nato-
rren lekutik etorrita, sorkuntza 
kolektiboaren baitan egiten dut 
lan asko. Eta, orduan, modu 
hori gogoko dut eta horrela si-
nesten dut izan behar duela 
eszenatokian gertatzen dena. 
Garrantzi handia ematen diot 
gorputza jartzen duen horri, 
jokalarien hautaketari eta be-
raiek ere zeregin bat, inplikazio 
pertsonal bat izateari. Kontatu-
ko duten horrekin lerratuta 
egotea eta beraiei ere inporta 
izatea. Jokalariek ere badituzte 
haien erronkatxoak. 
Ikuskizuna prestatu duzue Loral-
diaren mandatuari jarraituz. Asko-
tariko jarduerak uztartu dituzue 
eta, noski, ikuslegoaren gehiengoak 
oraindik ez du ikusi, baina egon 
garenak antzeman dugu saioa oso 
dinamikoa dela. Iruditzen zait ikus-
kizuna altxatzea ez dela batere 
ariketa erraza izan.  
Nire aldetik badago aurre-lan-
keta baten proposamena, lana 
abordatzeko modu bat. Zuzen-
daritzatik hori da ekar dezake-
dana baina, gero, oholtzak agin-
tzen du. Horregatik garrantzitsua 
zen niretzat, sormen prozesuan, 
partaide guztiak bertan izatea. 
Ikusleek eta oraindik ikusi ez 
dutenek uler dezaten badago 
musika, badago hitza, badaude 
bisualak, jokalariek ere bai 
abandonatzen dute beraien lan 
esparrua. Musikaria denak arris-
ku pixka bat hartuko du eta 
aterako da bere roletik eta denek 
elkar kutsatuko dute. Orduan, 
niretzat oso garrantzitsua zen 
ikuskizuna bera eraikitzea. Zor-
te handia izan da, adibidez, ele-
mentu bisual batzuren eskaera 
ez uztea azkenerako. Elementu 
horiek, Itziar Garaluzeren es-
kutik, prozesuaren parte dira 
eta oholtza-kideen egiteko mo-
duan eragiten dute. Sortu dugun 
lenguaia hori da: partaideek 
elkar ukitzen dute oholtzan dau-
delarik.

Sortu behar izan dugu horre-
la. Ez dira harremandurik ga-
beko kapak, baizik eta era berean 
joan dira hazten.

Aipatuko ditugu oholtza kideak, 
bide batez. Elementu bisualen ar-
dura Itziar Garaluzerena da. Dio-
zunari lotuta dago, Edurne, oso 
ondo uztartuta baitago haren lana. 
Haren lanari esker, ikuslegoa bes-
te dimentsio batean sartzen dela 
esango nuke.
Zentzu estetikoa eman dio, ga-
rraiobide bat eman dio ikuski-
zunari. Horregatik garrantzitsua 
zen gurekin egotea, hasieratik. 
Gu sartuko baldin bagara La-
boaren, Artzeren eta Zumetaren 
material mamitsuarekin espe-
rimentatzen eta jolasean, berak 
ere gurekin egon behar zuen 
hasieratik. Bilaketa horren par-
te bilakatu dugu Itziar. Hain 
ongi uztartzen ditu bisualen eta 
zuzenekoaren mundua, sortze-
prozesuan gurekin batera aritu 
delako.
Libe Kortazar kantaria rock eremuan 
ezagutu dugu, Libe eta Izaki Gar-
denak taldeetan. Sarobe jendez 
beterik zegoen eta esango nuke, 
rock mundu garaikidetik urrundu-
ta dagoenarentzat, Kortazar hor eta 
horrela ikustea ezusteko atsegina 
izango dela.
Hori espero dut. Oso gogoko dut. 
Egoera zaurgarrian jarri nuen 
Libe, hark rock egituraren do-
meinua baduelako eta ondo 
maneiatzen dituelako. Ikuskizun 
honetarako bere eremutik atera 
dut eta eskatu diot zaurgarria 
den ariketa gordina egitea. Ikus-
kizun zaila, gordina da eta bere 
burua agerraraztea eskatu diot. 
Era berean, eskatzen diodan 
hori oso delikatua da. Asko es-
kertzen diot eman duen urratsa. 
Gure lan egiteko modua deigarria 
egin zaio eta neuk ere uste dut 
jendeak bere kantaerarekin go-
zatuko duela.
Intza Alkain lasarte-oriatarra oso 
gertutik ezagutzen duzu, taldekide 
baituzu Formol Laborategian. Pa-
sarte sakonenetan protagonismo 
berezia hartzen du. Bedeinkatua 
kantuaren bertsioa, esaterako.
Bai. Intza garraiobide bat da eta 
Intzaren pisua da hitzarena. Eta 
Artzeren poesiak dira minetik 
sortuak. Era berean, Artze hitz 
jokoekin eta hitzarekin jolasean 
ibiltzen da eta behar genuen 
pertsona bat lenguaia horretan 
molda zitekeena. Alkain piper-
min bat da eta Artzek ere bazuen 
hori: orain, jolasean; sakonean, 
gero. Intza ikuskizunaren pega-
mentua da.
Oreka TXeko kideak aski ezagunak 
dira. Une batean, Itziar Navarro 
txalapartariarekin pausa modukoa 

Edurne Azkarate Ikimilikiliklik vol.2 ikuskizuneko zuzendaria, Sarobe Arte Eszenikoen Gunean. ttap

"Garrantzitsua zen 
niretzat, sormen 
prozesuan, 
partaide guztiak 
Saroben izatea"
edurne azkarate SOBRINO ikimilikiliklik vol.2 ikuskizuneko zuzendaria
Hainbat asteko egonaldia egin du artista taldeak, Loraldiaren enkarguari jarraituz. 
Estreinaldia egin zuten, aurreko astean, Sarobe arte eszenikoen egunean

gertatzen da. Hitzaldi batean ariko 
balitz bezala hasten da hizketan, 
oholtza-kideak aurrean eserita 
dituela eta tradizioaz eta euskal 
adieraz hausnarketa oso beharrez-
koak egiten ditu. Testuinguruan 
sartzen gaitu. Oso ondo ekarrita 
dagoela iruditu zitzaidan niri.
Aurrelanetan, zuzendari lanean, 
aurreikusi ezin dudanaren adi-
bideetako bat da. Magia direla-
ko. Itziar txalapartari rolean 
agertu zen proiektuan, baina 
elkar ezagutuz, konturatu ginen 
etnomusikologiaren esparruan 
aritzen dela. Zeresan handia 
edukiko zuela ondorioztatu ge-
nuen: berak badu jakintza bat. 
Txalapartari aritzeko etorri zen 
baina aditua ere bada eta gure 
oholtzaren gainean dago. Ekar-
pen polita egin zezakeen eta 
halaxe izan da. 
Aurkezpenik behar ez duen musi-
karia da Iñaki Salvador. Laboaren 
garaiarekin lotzen gaituen katebe-
gia da, gainera. Prentsaurrekoan 
eta ikuskizunean eroso, jostalari 
eta gozatzen ari dela antzeman 
dugu. 
Badu eskarmentuak eta bizitzak 
ematen dizun aje hori eta bada-
kizu musikalki eskatu diezaio-
kegula edozer. Badauka beste 
zera hori, bere instrumenturik 
ateratzeko gaitasun hori. Oso 
jostaria da, bromagile ona. Ka-
tebegia da eta oso garrantzitsua 
da bera egotea. Sortze prozesuan 
anekdota ugari kontatu zizkigun 
eta Laboaren lana ulertzeko 
klabea izan da. Pribilegioa izan 
da, transmisioa deitzen den ho-
rretan, pertsona bat izan dugu-
la garai horri buruz  gainerakooi 
hitz egiten.  
Ikuskizunaren aurkezpenean, garai 
hartako artistak eta ikuskizunak 
aipatzen hasita, errespetu handia 
antzeman nuela. Garai hartakoa 
eta oraingoa ez zenuten talka mo-

dura ulertzea nahi, baizik eta elka-
rrizketa baten pareko ariketa batean. 
Esan gabe doa, 2025ean egin duzuen 
ikuskizunean, generoak zeharkatzen 
duela obra osoa. 
Testuak, materialak zentzua har 
dezake hori gorpuzten duen per-
tsonaren arabera. Ez da gauza 
Intzak esaten dituenak Artzeren 
ahotsean entzutea. Generoa bada 
zehar-lerro bat, gure bizitzetan 
presente dagoelako. Jada idatzi-
ta zeuden testu horiekin nola 
konta dezakegun beste gauza 
bat, horixe zen zuzendari mo-
dura nire erronkatakoa. “Be-
deinkatua” kanta, lehen Laboa-
ren ahotsean kanta bat zena, 
baina berez, Artzeren hitzak 
zirenak, Intza Alkain sartzen 
denean, hitz horrekin jolasean, 
esaten dituen gauzak… pieza 
horiek unibertsaltasun hori 
barnebiltzen dute, egun ere era-
bili genitzakeelako eta jendea-
rekin konektatu. 

“Alte espectacolo e libero” 
hitz horiekin jaso zuen 
duela 50 urteko prentsak 
Artze anaiek, Zumetak eta 
Laboak egin zutena 
Veneziako Bienalean. 50 
urte geroago, oraingoa ere 
maila handiko ikuskizun 
askea iruditu zaigu. 
Ikimilikiliklik Vol. 2 
ikuskizuna Urnietatik 
abiatu da eta oraino ikusi 
ez duenak bi aukera berri 
ditu: urtarrilaren 31n, 
Victoria Eugenia Antzokian 
eta, martxoaren 12an, 
Bilboko Arriaga Antzokian. 

Urtarrilean, 
Donostian

Xabier Lasa andoain
Ainara Ugalde Martin Ugalderen 
alaba, Andoni Alvarez alkatea, 
Marta Lasa kultura zinegotzia 
eta Yolanda Arrieta Euskal Idaz-
leen Elkarteko ordezkaria izan 
ziren sariak banatu zituztenak. 
Garazi Kamiok, Karlos Linaza-
sorok, Juan Ramon Makusok 
eta Iñaxio Mujikak osatu dute 
epaimahaia.

1. Maila (10-11 urte)
•	 Lehen saria: “Uholdean bi-

daiatzen”. Adei Zubeldia Ben-
goetxea. Epaimahaiaren iritzia: 
“Kontraposizio batekin hasten 
da, oso ondo. Adineko haur 
baten istorioa delako eta ipuin 
tradizionalaren egitura dau-
kalako. Ipuin polita da, umo-
re pixka batekin”.

•	 Bigarren saria: “Gaizki egin-
dako esperimentua”. Araitz 
Azpiroz Irulegi. Epaimahaia-
ren iritzia: “Trama ez ohikoa 
eta originala daukalako eta 
zientziari buruz hitz egiten 
duelako”.

•	 Bi finalistak: “Dalme euskal 
mitologiaren pertsonaia be-
rria” (Uxue Azkue Otazo), eta, 
“Txakurraren erresumaren 
apokalipsia” (Irai Jauregi Hi-
dalgo).

2. maila (12-13 urte)
•	 Lehen saria: “Ogiaren usaina”. 

Jon Azpiroz Agirre. Epai-
mahaiaren iritzia: “Gazako 
istorio batekin hasi eta Euskal 
Herrira etortzen delako. Ipuin 
hunkigarria eta oso ondo ida-
tzia delako. Bukaera borobila 
dauka”.

•	 Bigarren saria: “Ez amore 
eman”. Jare Lizarralde Asti-
garraga. Epaimahaiaren iritzia: 
“Hasiera oso ona dauka eta 
hiztegia oso aberatsa. Oso ondo 
dokumentatua dagoen istorio 
bat da”.

3. maila (14-15 urte)
•	 Lehen saria: “Nire azken le-

rroak”. Irati Arozena. Epai-
mahaiaren iritzia: “Egunero-
ko bat kontatzen du, denboran 

aurrera eta atzera eramaten 
zaituelarik. Barne mundu bat 
kontatzen du. Kontakizunean 
emozio handia erabiltzen du”.

•	 Bigarren saria: “Hutsunearen 
oihartzuna”. Irune Bueno Ar-
tetxe. Epaimahaiaren iritzia: 
“Beste geografia batera era-
maten zaituen istorioa da. 
Drama eta itxaropena nahas-
ten ditu”.

•	 Finalista: “Etsipenean mur-
gildurik” (Leire Patino Oter-
min).

4. maila (16-17 urte)
Saria bertan behera uztea era-
baki dute epaimahaikideek aur-
ten, gutxienezko parte-hartzaile 
kopurua ez denez bermatu.

Katramila antzerki eskolako 
ikasleek irakurri zituzten sari-
tutakoa ipuinen pasarteak. Bes-
talde, Udal Musika Eskolako 
ikasleek ekitaldia girotu zuten, 
zenbait abesti joz. Ekitaldiaren 
bideoa ikusgai dago Aiurri.eus 
webgunean.

Argazki-sorta ikusgai dago Aiurri.eus webgunean. Aiurri

Martin Ugalde  
ipuin-lehiaketa
XXIX. Martin Ugalde Ipuin lehiaketako sari banaketa ekitaldia egin zuten aurreko 
ostegunean Bastero Kulturgunean. Epaimahaiak, 16-17 urtekoen atala, hutsik uztea 
erabaki du

AIURRI  BETERRI-BURUNTZAKO ASTEKARIA  2025-11-21 kultura     11



Erredakzioa andoain
1936ko altxamendu faxistaren 
beldur, Extremadurako milaka 
lagunek ihesaldiari ekin zioten 
eta gertaera historiko hura era-
kusketan bildu du Zafrako Jose 
Gonzalez Barrero Memoria His-
torikoa Berreskuratzeko Elkar-
teak. Hango erakundeek eta 

bertakoek elkarlanean, erakus-
keta Andoainen ikusgai izango 
da hurrengo egunetan.

Hogar Extremeño elkarteak 
astelehen arratsaldean egin zuen 
erakusketaren irekiera-ekitaldia 
eta bertara herrikideak, udal 
ordezkariak eta antolatzaileak 
hurbildu ziren.

"La columna de los ocho mil" 
gertaera erakusketan jaso dute

Hogar Extremeñoko kideak, erakusketaren irekiera-ekitaldian. Aiurri

Anbrosia Olabiden ikusgai jarri dute, abenduaren 6ra bitarte. Aiurri

Andoaingo Anbrosia Olabide Gizarte Zerbitzuetako 
egoitzan ikusgai dago, hilaren 6ra bitarte

Jaime Eguzkitza Arroyo. aiurri

Ander Egaña Gaston. aiurri

Martin Sanchez Otaegi. aiurri

Lier Sarasola Fernandez. aiurriGorka Macias Gonzalez. aiurri

Aiala Irulegi Mungia. aiurri

Xabier Lasa andoain
Pieza guztiak Aiurri.eus gunean 
ikus daitezke, bideoen atalean. 
Hona errepertorioa:
•	Concert two trompets (Antonio 

Vivaldi). Bakarlariak: Ander 
Egaña Gaston eta Jaime Eguz-
kitza Arroyo tronpeta-joleak.

•	Xylophonia (Joe Green; mol-
daketak: Paul Salerri). Bakar-
laria: Lier Sarasola Fernandez 
xilofono-jolea.

•	Andante K.315 (Wolgang A. 
Mozart; moldaketak, Mikel 
Emezabal). Bakarlaria: Aiala 
Irulegi Mungia flauta-jolea.

•	Klezmer Fantasy (Marcel Sau-
rer).  Bakarlaria: Martin 
Sanchez Otaegi klarinete-jolea.

•	Baghira (Ferrer Ferran; mol-
daketak, Sergi Pastor). Bakar-
laria: Gorka Macias Gonzalez 
saxo-jolea.

Igor Ruiz saxofoi irakasleak 
eta Musika tailerreko 3. maila-
ko ikasleek ere parte hartu zu-
ten bakarlarien emanaldian.

Santa Zezilia egunaren baitako emanaldia izan zen igandekoa. Aiurri

Bakarlariek dir-dir  
egin zutenekoa
Bakarka nabarmentzeko aukera bikain baliatu zuten hainbat musikarik, joan zen 
igandean, Udal Musika Eskolako Bandaren emanaldian. Saioaren hasieran gogoan 
hartu zuten berriki zendu den Arantxa Irigoras Bandako kidea



Erremontarien komunikatua

Oriamendi 2010eko 
erremontariek jakinarazi nahi 
dugu enpresak helarazi digula 
2026koa izango dela 
Oriamendiren azken urtea 
erremonte profesionalaren 
kudeaketan.

Horrenbestez, gaur egun 
Euskal Herriko erremonte 
profesionalaren etorkizuna 
zalantzan dago, eta une 
erabakigarrian aurkitzen 
gara.

Egoera honen aurrean, argi 
eta garbi adierazi nahi dugu 
erremontariok guztiz 
konprometituta jarraitzen 
dugula erremontearen 
etorkizunarekin, gure 
kulturaren eta euskal 
ondarearen parte 
garrantzitsutzat jotzen dugun 
kirol honekin.

Erremontea ez da  
kirol hutsa, ohitura historikoa 
da, gure lurrean sakon 
errotua, eta Gipuzkoa eta 
Nafarroaren identitatearen 
parte da.

Hamarkadetan zehar, 
Hernaniko Galarreta 
pilotalekua izan da 
erremontearen katedrala, 
kirol honek ikusgarritasuna, 
emozioa eta harrotasuna 

eskaini dizkien milaka zaleen 
eszenatokia.

Azken 15 urte hauetan, 
erremontariok Oriamendi 
2010ekin elkarlanean aritu 
gara, norabide berean 
arraunean eta gure onena 
emanez, helburu 
bakarrarekin: gure kirol 
maite hau bizirik mantentzea.

Gaur, Euskal erakunde 
publiko guztiei eta kirol zein 
kultura arloko eragileei dei 
egiten diegu, 2027tik aurrera 
erremonte profesionalaren 
jarraipena bermatzeko 
konpromisoa har dezaten.

Gure borondatea erabatekoa 
da: elkarlanean aritzeko, 
negoziatzeko eta egokitzeko 
prest gaude, erremonteak 
etorkizun sendoa izan dezan.

Horrez gain, prest gaude 
edozein erakunde, entitate edo 
pertsona interesaturekin 
biltzeko, erremontearen 
etorkizuna lantzeko.

Ilusioak, pasioak eta 
konpromisoak batzen gaitu, 
maite dugun kirol honekin. 
Erremonteak bizirik 
jarraitzea, eta euskal 
kirolaren eta kulturaren 
harrotasun eta erreferente 
izaten segitzea nahi dugu.

postontzia

Oriamendi 2010eko erremontariak beterri-buruntza

Oskarbi Erritmikako Klubaren 
Batzar Orokorra datorren aza-
roaren 24an izango da, arratsal-

deko 18:00etan hasita, Andoain-
go La Salle ikastetxeko audio 
gelan. Landu beharreko gaiak:
•	Eskola asegurua.
•	Zuzendaritza aldaketa
•	Ekipamendu aldaketa.
•	Galdera-eskaerak.

Oskarbi  
Erritmikako Klubaren 
Batzar Orokorra

Erredakzioa urnieta
Lehenik esku pilotako partida 
jokatuko da, Xabier Apaolaza-
Ibai Zabala eta Mikel Goñi-Iker 
Elizegi artekoa. Ondoren zesta 
puntako norgehiagoka izango 
da, Erika Mugartegi-Arai Lejar-
di eta Elaia Gojenola-Maia Goi-
koetxea bikoteen artekoa. Eta 
amaitzeko, erremonte partida 
Ansa II-Aiestaran VI eta Goi-
koetxea V-Larrañaga artekoa. 
Giroari kolore berezia emango 
diote Andoni Rekondo eta Eli 
Pagola bertsolariek.

Antolatzaileek aurkezpenean 
adierazi zutenez, "jaialdiaren 
baliorik handiena Euskal He-
rriaren batasun eta elkartasun 
izpiritua da eta horregatik gon-
bidapena luzatu diegu elkarte, 
talde sozial, ikasle-talde, musika 
talde eta norbanako guztiei eki-
menera batu daitezen. Helburua 
Palestinako herriarentzat ahalik 
eta babes eta laguntza handiena 
lortzea da". Sarrerak dagoeneko 
salgai daude www.oriamendi.
eus webgunean. Prezioa 10 eu-
rokoa izango da 10 urtetik go-
rakoentzat, eta doakoa 10 urte-
tik beherakoentzat. Gainera, 
egun horretan bertan egingo 
dira dohaintza osagarriak, nahi 
duenak bere ekarpena egin de-
zan.

Palestinaren 
aldeko jaialdi 
solidarioa, 
Galarretan
Datorren igandean  
izango da, azaroak 23, 
arratsaldeko  
17:00etan hasita

euskalduna

Hiru puntuen bila
Ohorezko erregional mailan hamar jardunaldi igaro dira eta Euskalduna 
eta Deusto sailkapenaren behealdean dira. Bada, asteburu honetan, 
Donostian elkarren aurka ariko dira. Ostiralean izango da partida gaueko 
21:00tan hasita. Bi taldeak elkarren aurka aritu ziren denboraldi aurreko 
Larramendi Torneoan. Andoaindarrak 3 puntuen bila abiatuko dira harantz.

buriuntzaldea IKT

Hilaren 29an, Andoainen
Lasarte-Oriako Maialen Chourraut igerilekuan Buruntzaldea IKT taldeak 
debuta egin zuen Alebin Ligan. Jardunaldi berria azaroaren 29an izango 
da Andoaingo Allurralde kiroldegian. Maila horretan Andoaingo bi kirolari 
prestu ari dira lehiatzen: Urko Azpiazu eta Nora Becerra. Laster, beraz, 
etxeko igerilekuan ariko dira.

erakusketa
ANDOAIN Erakusketa
"La columna de los ocho mil" 
erakusketa, 1936ko Gerran 
extremadurarren ihesaldia azaltzen 
duena.
Anbrosia Olabide.  
Azken eguna: Abenduak 6. 

odol-emaileak
andoain Ekitaldia
Bederatzi herrikide omenduko dituzte 
Andoaingo odol-emaileen bilkuran.
19:00, Udaletxea. 
Azaroak 28, ostirala.

txotxongiloak
urnieta "Ma Tache"
Txotxongilo emanaldia 4 urtetik 
gorako ikusleentzat. Hitzik gabeko 
bidaia bisuala da: itzalek distira egten 
dute jolasaren eta irudimenaren 
boterearen bitartez. Barregarria, 
jostagarria, poetiko eta magikoa.
16:30, Sarobe. 
Azaroak 23, igandea.

antzerkia
urnieta "Yo soy azul"
La Chivata konpainiaren antzezlana. 
Urnietako Udalak Emakumeen 
aurkako Indarkeria Ezabatzeko 
Nazioarteko Eguna dela eta 
antolatutako jarduera.
19:00, Sarobe. 7 euro. 
Azaroak 30, igandea.

urnieta "Ai, gure juaneteak"
Tartean teatroaren antzezlana. 
“Esaniko hitzak” estiloan, prosa eta 
poetikaren erdibidean. Antzezlan eta 
musika saioaren erdibidean.
19:00, Sarobe. 7 euro. 
Abenduak 2, asteartea.

bilkura
urnieta Azaroak 25
Emakumeen Aurkako Indarkeria 
Desagerrarazteko Nazioarteko Eguna.
12:00, San Juan plaza. 
Azaroak 25, asteartea.

Bidenabar taldea zuzenean ariko da Irunberrin. erran

astearte eguerdian baino lehen igorri hitzorduak. Tel.: 943 300 732 / andoain@aiurri.eus

hitzorduak

ANDOAIN Azaroak 25

Emakumeen Aurkako Indarkeria 
Desagerrarazteko Nazioarteko 
Eguneko egitaraua:.

"Condenadas en Gaza" dokumentala,  
Mugimendu Feministak antolatuta.
18:30, Bastero Kulturgunea. 
Azaroak 20, osteguna.

Bidenabar taldearen kontzertua, 
Mugimendu Feministak antolatuta.
20:30, Irunberri. 
Azaroak 21, ostirala.

Muralaren margoketa eta txapa 
lantegia.
16:00, Gazte Lokala. 
Azaroak 22, larunbata.

Txapa lantegia.
17:30, Ludoteka. 
Azaroak 25, asteartea.

Elkarretaratzea, Andoaingo 
Mugimendu Feministak deituta.
19:00, Goikoplaza. 
Azaroak 25, asteartea.

sinopsia

Acosada
Zuzendaria: Anne Le Ny. Aktoreak: Omar Sy, Elodie Bouchez, 
Vanesa Paradis, Jose García, Marie Ayissi. Generoa: Drama, 
thrillerra. Iraupena: 111 minutu.

andoain

BASTERO

Acosada
Larunbata, 22. 19:30.

Igandea, 23. 19:30.

Astl., 24. 17:00, 
19:30. 

 
 

La princesa 
orgullosa
Larunbata, 22. 17:00.

Igandea, 22. 17:00.

Gaua
Larunbata, 29. 19:30.

Igandea, 30. 19:30.

Astl., 1. 17:00, 19:30.

Julien, Marie, Anaëlle eta Thomas

Julien eta Marie familia zoriontsua dira. Eta bikote sendoa, harik 
eta Anaëlle (Julienen bikotekide ohia) berriro berarekin 
harremanetan jartzen den arte. Jeloskortasunak itsututa, Mariek 
erromantze bat hasiko du Thomasekin, bere nagusi berriarekin. 
Laster, bere ezkontza baino zerbait gehiago mehatxatzen duen 
espiral arriskutsu batean murgilduko da...



Abenduak 3, 
asteazkena

17:30
Juanita 
Alkain 
plazan

Asier Burguete aktoreak 
etxeko txikienei zuzendutako festa

KOREOGRAFIAK, EUSKAL MUSIKA ETA  
SORPRESAZ BETERIKO IKUSKIZUNA

Zatoz!

Antolatzaileak:

Laguntzaileak:

aiurri

aiurri

Poztailu proiektua
La Salle Berrozpe ikastetxean goi mailako heziketa zikloan, fabrikazio 
mekanikoko diseinua eta soldadura eta galdaragintza ikasten ari diren 
zenbait ikaslek Poztailu proiektua abian jarri dute. Herrian behar handiena 
duten haurrei Gabonetan jostailuak eskura jartzeko diru bilketari ekin diote. 
Salmentarako mahaia jarriko dute, larunbat goizean, Plaza Morean. 

“Zerua lapurtu dute” saioan 
Birtxi farozainaren pertsonaia 

izango dute pailazoek bidelagun. 
Beraren laguntzaz zeruko sekre-
tuak deskubrituko dituzte su-
durgorriek. Ikuskizunak pan-
tailen erabilera edota natura 

zaintzearen garrantzia azalera-
tzea du helburu. Aurkezpen-
bira Andoaingo Bastero Kultur-
gunera iritsiko da, datorren 
otsailaren 1ean.

Pirritx, Porrotx eta 
Marimototsen berriena

Bertso-afaria, 
Andoainen
Euskararen nazioarteko egunaren 
ateetan, urteroko bertso-saioa 
antolatu dute Andoaingo Udaleko 
Euskara Zerbitzuak eta Santa Krutz 
Peña elkarteak. Hilaren 28an izango 
da eta bertsolariak azken urteotako 
berberak dira: Sebastian Lizaso eta 
Nerea Elustondo. Menua bikaina da: 
urdaiazpikoa, otarrainxkak, 
ajoarriero bakailaoa, masailak, 
torrada, kafea eta kopa.

Azaroa iristearekin batera, eki-
taldiz beteriko egitaraua aur-
keztu ohi du Andoaingo Gazte-
txeak. Aurreko asteburuetan, 
beste hainbat artisten artean, 
Xiberoots eta Anestesia talde 
ezagunak igo ziren oholtza gai-
nera. Asteburu honetan Gazte-
txean jendez betetzea espero da 
Lendakaris Muertos talde eza-
gunak joko baitu. Datorren as-
teburuan egingo dituzte urteu-
rreneko azken hitzorduak. Os-
tiralean, azaroak 28, disko-jar-
tzaileak ariko dira: Hazas & 
Jagoba eta Mutiko. Azaroaren 
29an, larunbatarekin, eguneko 
plana iragarri dute: Adarrara 
mendi martxa, bazkaria eta mus 
txapelketa. Hori izango da azken 
hitzordua.

Andoaingo 
Gaztetxearen 
urteurrena

Erredakzioa andoain
Ehun urteko tradizioari jarraituz, 
aurten ere Milagrosaren ospaki-
zuna egingo dute San Martin 
parrokian, Hirurrena baten bidez: 
larunbat honetan, mezaren amaie-
ran, lehenengo eguna; igandean, 

mezaren amaieran, bigarren 
eguna; eta, azaroaren 27an, os-
tegunarekin, Milagrosa eguneko 
meza berezia arratsaldeko 
18:30ean hasita, koroa eta guzti. 
Amaieran dominen bedeinkape-
na eta banaketa egingo da.

Milagrosaren ospakizuna, 
Andoainen
Hiru hitzordu iragarri dituzte: larunbatean, igandean eta 
datorren ostegunean

Azaroaren 13an egin zuten ikasturteko lehen bilkura. ongi etorri eskolara

Milagrosa. eliza

Erredakzioa andoain
Ongi Etorri Eskolara ekimenak 
sustatu du, Andoaingo Udaleko 
Gizarte Zerbitzuen lankidetza-
rekin. Xedea zein den azaldu 
zuten lehen bilkuran: “Batetik, 
eskolara eta udalerrira iritsi 

berri diren familiei harrera ego-
ki bat egitea da; tokiko familia 
boluntarioen bidez, egokitzapen-
aldia errazagoa izan dadin. Bes-
tetik, euskarara eta euskal kul-
turara hurbiltzea, eskolako eta 
udalerriko parte senti daitezen".

Abiatu da Familia Lagunak 
egitasmoa Andoainen
Jatorri anitzeko 32 familia bildu ziren lehen saioan, 
kulturartekotasuna sustatzea du xede




